
Seabisnja berkata begitoe ia mengela napas dan d'Artagnan awasin padanja.

„Tapi maski begimana djoega," kata Porthos dengen satoe swara orang jang lesoe, „kau
poenja dateng bikin akoe poenja hati djadi sanget senang dan brangkali kau bisa bantoe
bikin atoe poenja hati djadi girang lagi sebagimana biasa; besok kita boleh pergi boeroe klintji di lapangan jang dirawat baek atawa kita boleh pergi pasang mendjangan di oetan oetan; akoe ada sedia andjing memboeroe jang tiada ada saingannja di sapoeternja ini tempat."

Sasoeda berkata begitoe Porthos mengela napas lagi.

D'Artagnan berpikir dalem hatinja: 

„Apa akoe poenja sobat blon sampe senang hatinja, sedeng keada'annja soeda ada begini
baek ?" Kamoedian ia kata pada Porthos:

„Lebi doeloe kau moesti kasi akoe bladjar kenal pada njonja du Vallon; akoe inget, koetika lebi doeloe kau soeda oendang akoe dateng pada kau, kau poenja istri soeda tamba bebrapa perkata'an manis di bawa itoe soerat."

Porthos mengela napas boeat katiga kalinja.

„Njonja du Vallon telah meninggal kira kira doea taon lamanja," kata Porthos, dan akoe
masi sedi lantaran itoe perkara. Lantaran itoe perkara akoe soeda pinda dari astana Vallon jang pernanja deket Corheil ka ini tana Bracieux jang akoe baroe bli. Soenggoe kesian itoe njonja," kata poela Porthos dengen swara plahan, „betoel ia boekan saorang jang sabar adatnja, tapi kelama'an ia djadi biasa toe roet sadja apa akoe maoe."

„Djadi sekarang kau ada saorang hartawan dan merdika ?" menanja d'Artagnan.

